Skipting björgunarlauna.

           Skiptingu björgunarlauna milli útgerðar og áhafnar er þannig samkvæmt. 169. gr. siglingalaga nr. 34/1985 í öllum tilvikum.

           Af brúttóbjörgunarlaunum skal fyrst draga frá tjón á skipi og farmi þess, sem  bjargar, svo sem skemmdir á vírum; skemmdir á húf skips (sjálfsábyrgðina), köfun við eigið skip, ef um slíkt hefur verið að ræða. Þá skal einnig draga frá brúttóbjörgunarlaunum olíuna, sem skipið eyddi á meðan á björguninni stóð. Ekki hefur tíðkast að draga frá kaup áhafnar meðan á björgun stóð, þótt siglingalögin heimili það,

 Þar sem sjómenn starfa eftir hlutaskiptasamningum.

           Af nettóbjörgunarlaunum fær síðan útgerðin 60%, skipstjórinn 13,33%, en aðrir í áhöfninni, sem um borð eru, þegar björgun á sér stað, fá í sinn hlut 26,67% sem skiptist milli áhafnarinnar (ath. Skipstjórinn ekki það með) í hlutfalli við hlutaskiptareglur. Aðeins þeir skipverjar, sem staddir eru um borð, þegar bjargað er, eiga hlutdeild í björgunarlaunum, og því ekki þeir sem eru í fríi eða forfallaðir í landi.

               Rétt þykir að árétta hér, að útgerðin borgar enga aukahluti til yfirmanna úr eigin vasa, þegar upphæð björgunarlauna er skipt, eins og gert væri, ef verið væri að skipta aflaverðmæti. Fjárhæð björgunarlauna frá tryggingafélagi er endanleg tala og orlof greiðist heldur ekki ofan á fjárhæð björgunarlauna til áhafnar, enda er hér ekki um að ræða vinnulaun í venjulegum skilningi, heldur nánast verðlaun fyrir að bjarga verðmætum. Björgunarlaun eru þó skattskyld.

                  Hér skal áréttað, að hlutur skipstjóra skal þó aldrei vera lægri en tvöfaldur hlutur þess skipverja, sem hæst björgunarlaun fær. Þetta ákvæði getur átt við á litlum bátum, þar sem mjög fáir eru í áhöfn, t.d. tveir til fjórir menn.

                  Í siglingalögum segir að jafnskjótt og björgunarlaun hafa verið ákvörðuð með samningi eða endanlegum dómi skal útgerðarmaður senda hverjum þeim, sem á hlutdeild í þeim björgunarlaunum tilkynningu um upphæð þeirra ásamt áætlun um skiptingu þeirra. Mótmæli gegn skiptaáætlun útgerðarmanns skulu hafa borist honum áður en einn mánuður er liðinn frá því að framangreind tilkynning var send.

